
Graduan TVET disasarkan menjadi pekerja mahir atau separa mahir selain mampu 

menjana pendapatan melalui aktiviti keusahawanan (Kementerian Pendidikan 

Malaysia, 2011) selaras dengan objektif penubuhan kolej vokasional bagi melahirkan 

70% pekerja industri dan 10% usahawan. Walau bagaimanapun, kajian pengesanan 

oleh Kementerian Pendidikan Tinggi (2018) menunjukkan peratusan  graduan TVET 

yang bekerja sendiri adalah yang terendah berbanding graduan universiti awam, 

politeknik, dan kolej komuniti. Tekad keusahawanan dikenalpasti sebagai peramal 

terbaik kepada tingkah laku keusahawanan dikaji dengan faktor-faktor terpilih; sikap 

keusahawanan, norma sosial, efikasi keusahawanan, personaliti proaktif dan 

keterlibatan pelajar dalam pembelajaran keusahawanan dengan tekad keusahawanan 

dalam kalangan pelajar kolej vokasional di Zon Tengah, Malaysia. Kajian tekad 

keusahawanan dijalankan menggunakan Teori Tingkahlaku Terancang oleh Ajzen 

(1991), Teori Peristiwa Keusahawanan (Shapero dan Sokol, 1982) dan Teori 

Penglibatan Pelajar (Astin, 1984).  

 

 

Pendekatan kuantitatif menggunakan soal selidik melibatkan 256 orang pelajar telah 

dipilih secara rawak berstrata dalam kalangan pelajar DVM di 16 buah kolej 

vokasional di Selangor, Wilayah Persekutuan Kuala Lumpur dan Negeri Sembilan. 

Data soal selidik dianalisis menggunakan statistik deskriptif dan inferensi. Hasil kajian 

mendapati tahap tekad keusahawanan pelajar berada pada tahap sederhana iaitu min 

3.65 dengan sisihan piawai .84 (n= 244). Tahap tinggi bagi faktor sikap keusahawanan 

(min = 3.75, SP = .63), personaliti proaktif (min = 3.87, SP = .53) dan norma sosial 

(min = 3.75, SP = .66) manakala tahap sederhana bagi efikasi keusahawanan (min = 

3.34, SP = .70), dan keterlibatan pelajar dalam pendidikan keusahawanan pula adalah 

sederhana (min = 3.21, SP = .76). Terdapat perbezaan yang signifikan antara min tekad 

keusahawanan [f(2, 243) = 9.060, p = .000] dalam kalangan pelajar di negeri-negeri 

yang dikaji. Ujian Korelasi Pearson menunjukkan terdapat hubungan signifikan yang 

positif antara sikap keusahawanan pelajar (r=.791, p< .01), norma sosial (r = .579, 

p<.01), efikasi keusahawanan (r = .632, p< .01), personaliti proaktif (r = .469, p< .01) 

dan keterlibatan pelajar dalam pembelajaran keusahawanan (r = .475, p< .01) dengan 

tekad keusahawanan. Keputusan analisis regresi pula menunjukkan bahawa 

pembolehubah bebas yang terdiri daripada sikap keusahawanan, norma sosial, efikasi 

keusahawanan, personaliti proaktif dan keterlibatan pelajar dalam pembelajaran 

keusahawanan secara signifikan menyumbang sebanyak 63.2% (𝑅2 = .632) varians

dalam tekad keusahawanan pelajar. Keseluruhannya, faktor–faktor keusahawanan 

yang dikaji memberi kesan terhadap tekad keusahawanan pelajar. Sikap 

keusahawanan merupakan faktor terkuat dalam pembentukan tekad keusahawanan 

pelajar bagi menunjukkan tingkahlaku keusahawanan. Oleh itu, faktor-faktor tekad 

keusahawanan terutamanya sikap keusahawanan perlu ditingkatkan dalam usaha 

melahirkan lebih ramai usahawan kolej vokasional pada masa akan datang. Kajian ini 

memberi sumbangan kepada teori yang digunakan dalam kajian iaitu dalam aspek 

keterlibatan pelajar dalam pembelajaran keusahawanan walaupun tahap dan 

hubunganya sederhana dengan tekad keusahawanan. Kajian lebih mendalam tentang 

keterlibatan pelajar dalam pembelajaran keusahawanan patut dijalankan.  

The TVET graduates have been targeted to become skilled or semi-skilled workers 

apart from having the ability to generate income through entrepreneurship activities 

(Kementerian Pendidikan Malaysia, 2011) in line with vocational collegues objectives 

to produce 70% industrial workers and 10% entrepreneurs. However, the graduate 

tracking survey conducted by Ministry of Higher Education Malaysia (2018) shows 

that the percentage of TVET graduates who are self-employed is the lowest in 

comparison with self-employed graduates from the public university, polytechnics and 

community colleges. Entrepreneurial intention is identified as the best predictor of 

entrepreneurial behaviour studied with selected factors; entrepreneurial attitude, social 

norms entrepreneurial efficacy, proactive personality and students’ involvement in 

entrepreneurial learning with entrepreneurial intention among the vocational college 

students in the Central Zone, Malaysia. The study of the level, correlation, and factors 

that contribute to entrepreneurship intention is carried out using the Theory of Planned 

Behaviour by Azjen (1991), Entrepreneurship Event Model by Shapero and Sokol 

(1982) and Student Involvement Theory by Astin (1984).  

 

 

The quantitative approach is used through questionnaire as the research instrument 

which involved 256 students selected through stratified random sampling from 16 

vocational colleges in Selangor, Wilayah Persekutuan Kuala Lumpur and Negeri 

Sembilan. The questionnaire data is analysed using descriptive statistics and inference. 

The findings shows that the students’ entrepreneurship intention is at the medium level 

with a min of 3.65 and a standard deviation of 0.84 (n= 244. Finding also revealed 

high level of the entrepreneurial attitude (mean = 3.75, SD = 0.63), social norm (mean 

= 3.75, SD = 0.66), and proactive personality (mean = 3.87, SD = 0.53) while medium 

level of entrepreneurial efficacy (mean = 3.34, SD = 0.70) and the students’ 

involvement in entrepreneurial learning (min = 3.21, SD = 0.76). There was a 

significant difference between the mean of entrepreneurship intention [f(2, 243 = 

9.060, p = .000] among students in Selangor, Wilayah Persekutuan Kuala Lumpur and 

Negeri Sembilan. The Pearson Correlation Test showed that there are a positive 

significant relationship between entrepreneurial attitude (r = .791, p< 0.01), social 

norm (r = 0.579, p< 0.01), entrepreneurial efficacy (r = 0.632, p< 0.01) proactive 

personality (r = 0.469, p< 0.01) and students’ involvement in entrepreneurial learning 

(r = 0.475, p< 0.01) with entrepreneurship intention. The regression analysis results 

show that independent variables which consist of entrepreneurial attitude, social norm, 

entrepreneurial  efficacy, proactive personality and students’ involvement in the 

entrepreneurial learning had significantly contributed to 63.2% (𝑅2 = .632) variance 

in the students’ entrepreneurship intention.  

 

 

In general, this research shows that the entrepreneurship factors in this study affect the 

students’ entrepreneurship intention. Entrepreneurship attitude was the most important 

factor in forming the students’ entrepreneurship intention towards their 

entrepreneurship behaviour. Therefore, entrepreneurship intention factors, especially 

entrepreneurial attitudes and entrepreneurship efficacy should be enhanced in the 

effort of producing more vocational college entrepreneurs in the future. This study 

contributes to the theory used, in terms of the students’ involvement in the 

entrepreneurial learning despite their level and relationship with the entrepreneurial 

intention. In depth, a study on the students’ involvement in the entrepreneurial learning 

should be carried out. 

BAB 1 

1PENDAHULUAN 

Bab ini membincangkan latar belakang pendidikan teknik dan vokasional di Malaysia 

menjurus kepada kolej vokasional. Seterusnya, latar belakang pendidikan 

keusahawanan memfokus kepada faktor-faktor berhubung tekad keusahawanan 

pelajar kolej vokasional. 

Pernyataan masalah bagi kajian ini diperjelaskan dan diikuti dengan objektif kajian, 

kepentingan penyelidikan dan batasan kajian. Bab ini disertakan definisi operasi bagi 

istilah yang digunakan dalam kajian ini turut dibincangkan.  

1.1 Latar Belakang Kajian 

Malaysia berhasrat mencapai status negara maju menjelang tahun 2020 bagi membina 

ekonomi berteraskan pengetahuan. Kejayaan negara bergantung kepada pengetahuan, 

kemahiran dan kompetensi rakyatnya. Bertitik tolak daripada wawasan ini, Pelan 

Pembangunan Pendidikan Malaysia (PPPM) yang dilancarkan oleh Kementerian 

Pendidikan Malaysia (KPM) pada tahun 2013 berhasrat untuk melengkapkan pelajar 

dengan segala keperluan secara holistik bagi menghadapi peluang dan cabaran 

menjelang abad ke-21. Selaras dengan kepelbagaian minat dan kebolehan pelajar, 

KPM menyediakan laluan pembelajaran yang pada peringkat sekolah menengah yang 

terdiri daripada pendidikan akademik, teknikal, vokasional, agama, sukan dan 

kesenian. Rancangan Malaysia Ke-11 menggariskan pengupayaan Sistem Pendidikan 

dan Latihan Teknikal dan Vokasional (TVET) bagi membina negara maju selaras 

Wawasan 2020 (Unit Perancangan Ekonomi, 2015) 

Pendidikan vokasional menyediakan pelajar untuk pasaran kerjaya yang memerlukan 

kepakaran dalam bidang tertentu, manakala pendidikan teknikal mensasarkan pelajar 

melanjutkan pelajaran ke peringkat lebih tinggi bagi melayakkan mereka menceburi 

bidang kejuruteraan dan profesional (Kementerian Pendidikan Malaysia, 2013). 

Dianggarkan 1.5 juta peluang kerjaya menjelang tahun 2020 memerlukan pekerja 

dengan kelulusan sijil atau diploma bagi memenuhi permintaan industri. Sejajar 

dengan keperluan ini, Pelan Transformasi Pendidikan Vokasional dilancarkan untuk 

memperkasakan bidang latihan dan kemahiran dengan mengambil dua langkah iaitu 

menubuhkan pendidikan asas vokasional (PAV) dan kolej vokasional (KV). 

Gelombang 1 (2013-2015) PPPM telah menjalankan pelbagai langkah bagi 

menguatkan pendidikan vokasional dengan memberi kesedaran awam tentang pilihan 

pendidikan yang ditawarkan, meningkatkan capaian terhadap program vokasional 

yang berkualiti, menjadikan latihan vokasional lebih relevan dengan industri dan 

menyediakan segala keperluan agar pihak industri menerima dan mengiktiraf 

pendidikan dan latihan vokasional KPM. 

Transformasi Pendidikan Vokasional Kementerian Pelajaran Malaysia pada tahun 

2011 merupakan usaha yang bertujuan meningkatkan kemahiran rakyat Malaysia 

untuk meluaskan kebolehpasaran dan mencapai status negara berpendapatan tinggi 

selaras dengan Wawasan 2020. Konsep Transformasi Pendidikan Vokasional 

berusaha membina pendidikan vokasional yang berupaya melahirkan modal insan 

yang cemerlang sebagai pekerja mahir ataupun usahawanan berdaya saing dan 

berwatak profesional, memenuhi keperluan ke arah negara maju berpendapatan tinggi, 

membekalkan modal insan yang berilmu, berkemahiran dan berkelayakan yang 

diiktiraf oleh industri serta tinggi kebolehkerjaannya (employability) dan mendorong 

tenaga profesional menghasilkan modal insan yng menghayati budaya pembelajaran 

sepanjang hayat. Kerajaan berkolaborasi dengan industri bagi menghasilkan tenaga 

kerja mahir dan usahawan yang berdaya saing, memiliki kelayakan dan kemahiran 

yang diiktiraf industri, berwatak profesional dan diterima oleh pasaran kerja. 

Sistem pendidikan kolej vokasional ditubuhkan bagi melahirkan golongan mahir 

dalam bidang pekerjaan yang menepati kehendak industri (Kementerian Pendidikan 

Malaysia, 2011). Ini selaras dengan objektif Transformasi Pendidikan Vokasional 

(2011) yang mensasarkan lepasan menengah rendah memiliki sijil kemahiran dan 

bersedia melanjutkan pengajian vokasional ke peringkat lebih tinggi manakala lepasan 

menengah atas memiliki sijil atau diploma yang diiktiraf dan berupaya menjadi 

usahawan yang berdaya saing. Latihan kemahiran dan penerapan budaya 

keusahawanan perlu dalam menganjakkan ekonomi yang berdasarkan kos dan sumber 

asli kepada ekonomi yang dijanakan modal insan berbakat, terdidik dan terlatih 

(Kementerian Pendidikan Malaysia, 2011). 

Tahap pendidikan menentukan prestasi ekonomi yang lebih baik selain menjadi asas 

kepada pembangunan dan kerukunan bangsa Malaysia. Pendedahan awal kepada 

pendidikan keusahawanan menjadi strategi yang berguna bagi menerapkan budaya 

keusahawanan dalam kalangan pelajar kerana hasilnya lebih banyak peluang 

pekerjaan dapat dicipta. 

Aktiviti keusahawanan meningkatkan penawaran kerja, mencipta kekayaan dan 

mengembangkan ekonomi negara (Ahmad & Xavier, 2012). Tessema Gerba (2012) 

mendapati pelajar yang menerima pendidikan keusahawanan mempunyai tekad 

keusahawanan yang lebih baik berbanding pelajar tanpa pendidikan keusahawanan. 

Pendedahan kepada pendidikan keusahawanan boleh meningkatkan minat terhadap 

kerjaya keusahawanan (Ahmad Firdaus & Mohd Khata, 2012; Izquierdo & Buelens, 

2011; Wan Nur Azlina & rakan-rakan, 2015) dan meningkatkan tahap tekad 

keusahawanan (Barba-Sánchez & Atienza-Sahuquillo, 2018; Basu & Virick, 2007). 

Menurut Nabi dan rakan-rakan (2018) kesan pembelajaran keusahawanan 

melengkapkan pelajar dengan sikap keusahawanan, pengetahuan keusahawanan, 

efikasi kendiri, kemahiran keusahawanan dan meningkatkan tekad keusahawanan. 

Menanam minat dan melatih pelajar dalam bidang keusahawanan penting dilakukan 

kerana banyak kajian menunjukkan kejayaan pembudayaan keusahawanan boleh 

berlaku jika pendedahan dilakukan di peringkat sekolah (Norasmah, 2002). 

Keterlibatan pelajar memberi kesan kepada pencapaian akademik yang merupakan 

hasil pembelajaran (Finn & Zimmer, 2012). Semakin tinggi keterlibatan pelajar di 

kolej, semakin tinggilah amaun pembelajaran dan perkembangan personal pelajar 

(Astin, 1999).  

Salah satu objektif penubuhan KV ialah melahirkan pelajar berkompetensi usahawan 

dalam bidang vokasional pilihannya (Kementerian Pendidikan Malaysia, 2011). 

Kemahiran keusahawanan diterapkan merentasi kurikulum. Justeru, pelajar 

diwajibkan menjalani kursus keusahawanan (UES 2012) pada tahap 2 semester 

pendek sebelum memulakan semester 5 di peringkat Diploma Vokasional Malaysia.  

Berbekalkan kemahiran diiktiraf sehingga peringkat diploma, lepasan KV mampu 

menjana pendapatan tinggi dan mencipta peluang pekerjaan melalui aktiviti 

keusahawanan. Walau bagaimanapun, kerjaya dalam bidang keusahawanan menjadi 

pilihan kedua atau terakhir oleh graduan di Malaysia (Norasmah & Kamaruzaman, 

2007). Keadaan ekonomi yang lembab menurunkan kadar peluang pekerjaan dan 

meningkatkan kadar pengangguran ditambah kebanyakan golongan muda kurang 

meminati bidang keusahawanan (Norasmah & Salmah, 2011) terutamanya graduan 

melayu (Mohd Ariff & rakan-rakan, 2010). 

Tenaga buruh di Malaysia lebih condong kepada belia dengan pencapaian pendidikan 

rendah. Kadar pengangguran belia dunia mencapai 13.1% pada 2016 menyamai dua 

kali ganda kadar pengangguran global. Di Malaysia, kadar pengangguran belia pada 

10.5% pada 2018 berbanding kadar pengangguran nasional 3.2% (Unit Perancangan 

Ekonomi, 2018). Ini menunjukkan belia adalah golongan yang paling tinggi kadar 

pengangguran menjadikan pembaziran tenaga berlaku dalam kalangan rakyat 

Malaysia yang sepatutnya dalam fasa yang paling produktif.   Belia lebih mudah 

terkesan dengan pengangguran kerana golongan ini menjadi pilihan terakhir diambil 

bekerja dan pilihan utama untuk diberhentikan oleh majikan disebabkan kurang 

pengalaman dan kemahiran komunikasi (Bank Negara Malaysia, 2017). 

Menyedari kepentingan pendidikan keusahawanan kepada perkembangan 

keusahawanan dan ekonomi, kerajaan melalui Kementerian Pendidikan Malaysia 

menawarkan mata pelajaran Reka bentuk Teknologi yang mengandungi elemen 

keusahawanan di peringkat sekolah rendah dan menengah manakala Pengurusan 

Perniagaan sebagai mata pelajaran elektif di peringkat menengah atas. Kurikulum 

Standard Sekolah Rendah (KSSR) yang menggantikan Kurikulum Bersepadu Sekolah 

Rendah (KBSR) turut menerapkan elemen keusahawanan secara eksplisit 

(Kementerian Pendidikan Malaysia, 2013).  

Kementerian Pengajian Tinggi (KPT) mengambil inisiatif dengan mewajibkan subjek 

keusahawanan kepada semua pelajar universiti awam (Hardy Loh & rakan-rakan 

2015). Langkah ini turut melibatkan institusi pendidikan vokasional negara 

terutamanya kolej vokasional menerusi transformasi yang telah dilancarkan. 

Objektif kolej vokasional (KV) untuk melahirkan usahawan dimulakan dengan 

penerapan elemen keusahawanan dalam pengajaran dan pembelajaran melalui 

program yang wajib diambil oleh pelajar Diploma Vokasional Malaysia (DVM) tahun 

1 dalam semester pendek. Pelajar akan diberi pendedahan tentang konsep asas 

keusahawanan, pemikiran kreatif dan inovatif dalam keusahawanan, proses 

penyediaan Rancangan Perniagaan dan pengurusan perniagaan kecil. Kursus ini 

bertujuan untuk memberi ilmu asas dan konsep keusahawanan kepada pelajar supaya 

dapat menimbulkan minat dan memupuk nilai untuk menceburi bidang keusahawanan 

sebagai salah satu pilihan kerjaya. Pengajaran dan pembelajaran dilaksanakan dalam 

bentuk perkongsian pengalaman keusahawanan, pembelajaran berasaskan kes, 

simulasi perniagaan dan pembentangan. Pada akhir kursus ini, pelajar diharapkan 

dapat membentuk minda keusahawanan dan mempamerkan kemahiran keusahawanan 

dalam aktiviti harian. 

Pembelajaran keusahawanan yang ditawarkan ini melibatkan pembelajaran berbantu, 

pembelajaran kendiri dan penilaian rasmi. Pembelajaran berbantu melibatkan kuliah 

25 jam dan pembelajaran berpusatkan pelajar sehingga 3 jam. Pembelajaran kendiri 

melibatkan persediaan kuliah, pembelajaran kendiri dan persediaan penilaian. 

Penilaian kursus ini berupa 40% kajian kes, 20% pembentangan dan 40% kertas kerja 

dijalankan sepanjang tempoh pembelajaran dan tidak melibatkan peperiksaan akhir.  

Kajian tekad keusahawanan pelajar-pelajar kolej vokasional di Zon Tengah dilakukan 

dengan lima faktor yang digunakan iaitu sikap keusahawanan, norma sosial, efikasi 

keusahawanan, personaliti proaktif dan keterlibatan pelajar dalam pendidikan 

keusahawanan. 

Menurut Krueger dan Brazeal (1994) pendidikan keusahawanan dapat meningkatkan 

kebolehlaksanaan tertanggap (perceived feasability) melalui peningkatan pengetahuan 

pelajar dan efikasi kendiri dalam bidang perniagaan. Pelajar perlu diterap perasaan 

bahawa sebarang bentuk kemahiran yang diajar boleh mereka aplikasikan. Mereka 

perlu merasa yakin bahawa latihan yang diterima boleh diaplikasikan pada situasi 

perniagaan yang sebenar. 

1.2 Pernyataan Masalah 

Aktiviti keusahawanan meningkatkan penawaran kerja, mencipta kekayaan dan 

mengembangkan ekonomi negara (Ahmad & Xavier, 2012). Menjadi seorang 

usahawan memerlukan kemahiran, motivasi, perancangan, mengenalpasti peluang, 

sikap positif dan pelbagai faktor dalaman dan luaran yang bukan terjadi secara 

kebetulan. Kajian kajian lalu mengaitkan tekad keusahawanan sebagai peramal 

kepada tingkah laku keusahawanan (Ajzen, 1991; Bird, 1988; Kolvereid, 1996b; 

Krueger & Carsrud, 1993; Liñán & rakan-rakan, 2011) yang meningkatkan peluang 

seseorang menceburi bidang keusahawanan. Faktor-faktor yang dikaji antaranya sikap 

keusahawanan, norma sosial, efikasi keusahawanan, personaliti proaktif, tingkah laku 

kawalan tertanggap, minat keusahawanan dan pendidikan keusahawanan dikenalpasti 

mempunyai hubungan signifikan dengan tekad keusahawanan. Maka, memahami 

tekad keusahawanan akan memberi gambaran jelas terhadap usahawan masa hadapan 

selaras dengan sasaran KV untuk melahirkan sekurang kurang 10% graduannya 

menceburkan diri dalam bidang keusahawanan.  

Graduan lepasan Institut Latihan Teknik dan Vokasional menunjukkan peratus belum 

bekerja tertinggi (24.9%) berbanding graduan IPTA, politeknik dan kolej komuniti. 

Peratusan ini menunjukkan peningkatan graduan belum bekerja berbanding tahun 

2016 yang lebih rendah iaitu 21.6% graduan belum bekerja (Kementerian Pendidikan 

Tinggi, 2018a). Data pengesanan juga menunjukkan lepasan institusi TVET 

mengalami penurunan peratusan bagi kumpulan yang menjalankan perusahaan sendiri 

daripada 1.0% pada 2016 menjadi 0.5% pada 2017.  Peratusan belum bekerja yang 

tinggi diikuti peratus keterlibatan dalam perusahaan yang rendah memberi petunjuk 

graduan TVET berada dalam situasi jalan buntu dan pembaziran dari segi tenaga dan 

kemahiran berlaku sedangkan sepatutnya sumber tenaga tersebut dimanfaatkan secara 

maksimum untuk pelajar komuniti dan negara. Lepasan TVET yang tidak berminat 

bekerja dalam industry atau melanjutkan pelajaran patut melibatkan diri dengan 

keusahawanan bagi menjana pendapatan menggunakan kemahiran dan pengetahuan 

yang telah ditimba selama ini. 

Kadar pengangguran belia dengan pendidikan tinggi dilaporkan 15.3% berbanding 

9.8% bagi belia tanpa pendidikan tinggi. Situasi ini menjadi aspirasi untuk melahirkan 

generasi Malaysia yang mampu menjalankan perusahaan sendiri sejajar orientasi 

penubuhan kolej vokasional untuk menghasilkan 10% daripada graduannya menjadi 

usahawan (Kementerian Pendidikan Malaysia, 2011). Tekad keusahawanan adalah 

peramal terbaik tingkah laku keusahawanan. Walau bagaimanapun, kajian-kajian 

sebelum ini menunjukkan tekad keusahawanan di Malaysia menunjukkan tahap 

sederhana dan tinggi. Kajian (Al-Jubari dan rakan-rakan, (2018); Radin Siti Aishah, 

(2016); Zaidatol Akmaliah & Hisyamuddin, (2009); Ahmad Yasin dan rakan-rakan, 

(2011); Zaidatol, (2016) menunjukkan tekad keusahawanan pelajar pada tahap 

sederhana manakala kajian (Hishamuddin, 2007; Wan Nur Azlina, 2014) mendapati  

tekad keusahawanan pelajar TVET pada tahap tinggi. 

Kajian lalu menunjukkan sikap keusahawanan (Cai & Kong, 2017; Kusmintarti, 

Asdani, & Riwajanti, 2017; Law & Breznik, 2017; Francisco Liñán, Rodríguez-

Cohard, & Rueda-Cantuche, 2011; Lüthje & Franke, 2003; Nor Aishah, Salmah, & 

Ravi, 2016; Saptono & Purwana, 2016; Wan Nur Azlina, 2014), norma sosial (Heuer 

& Linan, 2013; F Liñán & Santos, 2007; Francisco Liñán & Chen, 2009; Francisco 

Liñán et al., 2011; Nabi, Liñán, Fayolle, Krueger, & Walmsley, 2016; Ozaralli & 

Rivenburgh, 2016; Paul & Shrivatava, 2016; Ramayah & Zainon, 2005; Saadin & 

Daskin, 2015; Shook & Bratianu, 2010), efikasi keusahawanan (Ana, R, Y, & M, 

2016; Arifatul Husna, Zainol, Zakiyah, & Adura, 2010; Francisco Liñán & Chen, 

2009; Francisco Liñán et al., 2011; Francisco Liñán, Sevilla, Economía, & Rodríguez-

cohard, 2005; Pihie & Bagheri, 2011; Wan Nur Azlina, 2014), personaliti proaktif 

(Bergeron, Schroeder, & Martinez, 2014; Crant & Bateman, 2000; Hishamuddin, 

2007; Michael Crant, 1996; Paul, Hermel, & Srivatava, 2017; Paul & Shrivatava, 

2016; Prabhu, McGuire, Drost, & Kwong, 2012; Travis & Freeman, 2017; Wan Mohd 

Zaifurin, Ibrahim, Nor Hayati, & Sabri, 2016) mempunyai hubungan langsung dengan 

tekad keusahawanan seseorang. Oleh itu, kajian ini menggunakan faktor-faktor 

terpilih tersebut bagi melihat hubungannya dengan tekad keusahawanan pelajar kolej 

vokasional. 

Keterlibatan pelajar dalam pembelajaran menjadi peramal kepada pencapaian 

akademik dan perkembangan kemahiran insaniah (Fauziah, Rosna & Tengku Faekah, 

2012) yang amat diperlukan dalam menjalankan perniagaan. Menurut Cheng, Chan, 

dan Mahmood (2009), kaedah pembelajaran berpusatkan guru paling banyak 

digunakan oleh tenaga pengajar di Malaysia sedangkan menurut Balan dan Metcalfe 

(2011) dan  Zaidatol dan Hisyamuddin (2009), kaedah pembelajaran berpusatkan 

pelajar seperti gerak kerja berasaskan kumpulan, pelan poster dan ganjaran perniagaan 

kecil kecilan merupakan kaedah yang paling menjadi pilihan pelajar dan menunjukkan 

kadar keterlibatan pelajar yang  tinggi.  

Cabaran melahirkan lebih ramai golongan usahawan terutamanya dalam kalangan 

lepasan TVET boleh dicapai dengan mengambil langkah yang sistematik berdasarkan 

kajian sarjana keusahawanan. Bird (1988) dalam kajiannya mendapati keusahawanan 

adalah tingkahlaku yang dirancang dan ditentukan manakala tekad dikenalpasti 

sebagai peramal terbaik tingkahlaku. Oleh itu, tekad keusahawanan digunakan dalam 

kajian ini kerana menjadi peramal terbaik terhadap tingkah laku keusahawanan 

seseorang. Kajian-kajian lalu menunjukkan tahap tekad keusahawanan yang pelbagai 

seperti kajian Radin dan rakan rakan (2016) terhadap pelajar pengajian tinggi di 

Malaysia yang mendapati tahap tekad keusahawanan pada tahap sederhana. 

Hishamuddin (2007) mendapati tahap tekad keusahawanan tinggi dalam kalangan 

pelajar di  Kolej Yayasan Melaka manakala Wan Nur Azlina dan rakan-rakan (2015) 

mendapati tekad keusahawanan tinggi dalam kalangan pelajar Kolej Komuniti dan 

Institut Kemahiran Belia Negara terpilih.  

Kesimpulannya, kajian ini dijalankan untuk mengkaji tahap dan hubungan faktor-

faktor terpilih dengan tekad keusahawanan pelajar KV. Faktor-faktor yang ingin dikaji 

adalah; sikap keusahawanan, norma sosial, efikasi keusahawanan, personaliti proaktif 

dan keterlibatan pelajar dalam pendidikan keusahawanan. Kajian yang dijalankan di 

kolej vokasional ini dapat memberi maklumat tentang tekad keusahawanan pelajar KV 

dan menjadi peramal kepada tingkah laku keusahawanan. Berdasarkan kajian lalu, 

faktor-faktor ini memberi kesan terhadap pembentukan tekad keusahawanan 

seseorang. 

1.3 Objektif Kajian 

Secara umumnya, kajian ini bertujuan meninjau hubungan tekad keusahawanan dalam 

kalangan pelajar kolej vokasional di Zon Tengah; Selangor, Wilayah Persekutuan 

Kuala Lumpur dan Negeri Sembilan berdasarkan teori tekad keusahawanan dan 

sumbangan keterlibatan pelajar dalam pendidikan keusahawanan. 

Secara khususnya objektif kajian ini adalah; 

1. Menentukan tahap tekad keusahawanan, sikap keusahawanan, norma sosial, 

efikasi keusahawanan, personaliti proaktif dan keterlibatan pelajar dalam 

pembelajaran keusahawanan pelajar kolej vokasional di Zon Tengah. 

2. Mengenalpasti perbezaan tekad keusahawanan berdasarkan negeri-negeri di Zon 

Tengah. 

3. Menentukan hubungan sikap terhadap keusahawanan, norma sosial, efikasi 

keusahawanan, personaliti proaktif dan keterlibatan pelajar dalam pembelajaran 

keusahawanan dengan tekad keusahawanan pelajar kolej  vokasional di Zon 

Tengah. 

4. Mengenal pasti faktor yang menyumbang terhadap tekad keusahawanan dalam 

kalangan pelajar kolej vokasional di Zon Tengah. 

 

1.4 Soalan Kajian 

Berdasarkan objektif 1, 2 dan 4, kajian dilakukan untuk menentukan jawapan bagi 

persoalan berikut; 

1. Apakah tahap tekad keusahawanan dalam kalangan pelajar kolej vokasional di 

Zon Tengah? 

2. Apakah tahap sikap keusahawanan dalam kalangan pelajar kolej vokasional di 

Zon Tengah ? 

3. Apakah tahap norma sosial dalam kalangan pelajar kolej vokasional di Zon 

Tengah? 

4. Apakah tahap efikasi keusahawanan dalam kalangan pelajar kolej vokasional di 

Zon Tengah? 

5. Apakah tahap personaliti proaktif dalam kalangan pelajar kolej vokasional di 

Zon Tengah? 

6. Apakah tahap keterlibatan pelajar kolej vokasional di Zon Tengah dalam 

pembelajaran keusahawanan? 

7. Adakah terdapat perbezaan signifikan tekad keusahawanan pelajar kolej 

vokasional di Zon Tengah berdasarkan negeri Selangor, Wilayah Persekutuan 

Kuala Lumpur dan Negeri Sembilan? 

8. Adakah terdapat hubungan signifikan antara keterlibatan pelajar dalam 

pembelajaran keusahawanan dengan tekad keusahawanan dalam kalangan 

pelajar kolej vokasional di Zon Tengah? 

9. Apakah faktor yang menyumbang terhadap pembentukan tekad keusahawanan 

dalam kalangan pelajar kolej vokasional di Zon Tengah? 

1.5 Hipotesis kajian 

Berdasarkan objektif 3, andaian yang boleh dibuat ialah kajian adalah; 

H1 Terdapat hubungan signifikan antara sikap keusahawanan dengan tekad 

keusahawanan pelajar dalam kalangan pelajar kolej vokasional di Zon 

Tengah. 

 

H2 Terdapat hubungan signifikan antara norma sosial dengan tekad 

keusahawanan dalam kalangan pelajar kolej vokasional di Zon Tengah. 

 

H3 Terdapat hubungan signifikan antara efikasi keusahawanan dengan tekad 

keusahawanan dalam kalangan pelajar kolej vokasional di Zon Tengah. 

 

H4 Terdapat hubungan signifikan antara personaliti proaktif dengan tekad 

keusahawanan dalam kalangan pelajar kolej vokasional di Zon Tengah. 

 

 

1.6 Kepentingan Kajian 

Keusahawanan adalah penyelesaian terbaik bagi menghadapi masalah ekonomi dan 

sosial negara. Pelbagai langkah diambil bagi melengkapkan kemudahan infrastruktur 

dan sistem sokongan untuk meningkatkan aktiviti keusahawanan. Strategi 

membekalkan modal insan tempatan dengan kebolehan sebagai usahawan telah 

dilakukan oleh kerajaan Malaysia sebagai langkah mengagihkan sumber kekayaan 

negara dengan lebih seimbang. Melahirkan generasi yang mampu menjadi usahawan 

pula menjadi sasaran terbaik bermula dengan tekad keusahawanan pelajar. 

Penyelidikan ini dapat memberi sumbangan maklumat realiti sebenar tekad 

keusahawanan pelajar kolej vokasional yang masih dalam fasa baru sejak tahun 2013 

dilancarkan (Kementerian Pendidikan Malaysia, 2011). Maka, dapatan boleh 

digunakan oleh penggubal dasar agar membuat perancangan strategik yang sesuai bagi 

memenuhi hasrat kerajaan mencapai 10% lulusan kolej vokasional menjadi usahawan 

yang berjaya. Kajian ini melihat tahap tekad keusahawanan pelajar apabila Pelan 

Strategik Transformasi Pendidikan Vokasional dilancarkan oleh Kementerian 

Pendidikan Malaysia (2011) kerana tekad keusahawanan pelajar boleh dijadikan kayu 

pengukur kemenjadian seorang usahawan pada masa hadapan. 

Golongan pentadbir dan pendidik KV boleh merancang kaedah pengajaran mahupun 

program yang dapat meningkatkan tekad keusahawanan pelajar berdasarkan dapatan 

merangkumi lima elemen yang dikaji. Kelebihan pelajar kolej vokasional adalah 

kerana elemen pengalaman dan hands on dalam pembelajaran yang memperuntukkan 

70% kerja bengkel berbanding pembelajaran teori. Menerusi dapatan, langkah 

penambahbaikan pada aspek keterlibatan pelajar yang lemah dapat dijalankan bagi 



© C
OPYRIG

HT U
PM

9 

meningkatkan pendidikan keusahawanan seterusnya meningkatkan tekad 

keusahawanan pelajar KV.  

Dapatan kajian ini dapat dimanfaatkan oleh pelajar untuk menceburi bidang 

keusahawanan. Manfaat diperoleh dari segi pendapatan yang tinggi hasil usaha sendiri 

malah mampu menyediakan peluang pekerjaan kepada orang lain. Selain itu, pelajar 

KV tidak perlu bergantung kepada industri untuk mempraktikkan kepakaran mereka 

kerana menerusi keusahawanan, peluang yang lebih luas dan menguji kebolehan diri 

sebenar dapat ditonjolkan. 

Kajian ini melihat faktor keterlibatan pelajar dalam pembelajaran keusahawanan. 

Hasil kajian mendedahkan tahap dan hubungan keterlibatan pelajar dalam 

pembelajaran keusahawanan pelajar KV mengambilkira peranan pendidikan 

keusahawanan yang memberi kesan terhadap tekad keusahawanan (Fayolle & rakan-

rakan, 2006). Kajian keterlibatan pelajar selama ini adalah secara am dalam 

pembelajaran dan tidak menjurus kepada keusahawanan. Kajian ini menjurus kepada 

keterlibatan pelajar dalam pembelajaran keusahawanan. Maka, kajian ini membuka 

sudut baru dalam penyelidikan tekad keusahawanan agar turut melihat keterlibatan 

pelajar dalam pembelajaran keusahawanan. 

Kajian tekad keusahawanan pelajar telah bermula sejak hampir 40 puluh tahun lalu 

bagi mengenalpasti usahawan pada masa akan datang. Kefahaman tentang tekad 

keusahawanan dalam kalangan pelajar KV yang dilengkapi dengan kemahiran spesifik 

dapat melahirkan usahawan yang menjadikan diri sendiri sebagai salah satu sumber 

dalam perusahaan mereka. Kajian ini memberi sumbangan maklumat tentang tekad 

keusahawanan pelajar vokasional khasnya KV sejak Tranformasi Pendidikan 

Vokasional dilancarkan pada 2011.  

1.7 Skop kajian 

Kajian ini mengkaji tekad keusahawanan pelajar kolej vokasional berdasarkan faktor-

faktor atau pemboleh ubah bebas yang terpilih daripada teori-teori yang digunakan 

pengkaji sahaja iaitu Teori Tingkahlaku Terancang oleh Ajzen (1991), Model 

Peristiwa Keusahawanan oleh Shapero dan Sokol (1982) dan Teori Keterlibatan 

Pelajar oleh  Astin (1984) terdiri daripada sikap keusahawanan, norma sosial, efikasi 

keusahawanan, personaliti proaktif dan keterlibatan pelajar dalam pembelajaran 

keusahawanan. 

Kajian dijalankan dalam kalangan pelajar kolej vokasional di Zon Tengah. Pelajar 

yang terlibat merupakan pelajar tahun 1 Diploma Vokasional Malaysia yang telah 

menamatkan kursus Keusahawanan (UES 2012) semasa tahun 2 Sijil Kemahiran 

Malaysia. Ini bermaksud pelajar yang dikaji telah melalui pembelajaran 

keusahawanan secara formal daripada pihak kolej. 

1.8 Batasan Kajian 

Kajian ini mempunyai beberapa batasan yang menghadkan dapatan kajian iaitu kajian 

ini hanya tertumpu dalam kalangan pelajar tahun 1 DVM di kolej vokasional di Zon 

Tengah meliputi negeri Selangor, Negeri Sembilan, dan Wilayah Persekutuan Kuala 

Lumpur. Kumpulan pelajar ini telah mengambil subjek Keusahawanan 

(Entrepreneurship UES 2012) pada semester pendek tahun 2 SKM. 

Kaedah yang digunakan ialah dengan mengedarkan borang soal selidik kepada 

responden. Oleh itu, data adalah terhad kepada item-item sebagaimana dalam borang 

soal selidik sahaja. Kejujuran dan keikhlasan responden dalam menjawab soal selidik 

turut memberi kesan kepada kajian ini. 

Kajian ini mensasarkan pelajar kolej vokasional tahun 1 DVM di tiga buah negeri 

menggunakan persampelan berstrata. Bilangan sampel telah ditetapkan mengikut 

negeri dan kolej vokasional yang terpilih. Senarai nama responden yang terlibat 

dilampirkan semasa proses kutipan data. Walau bagaimanapun, pihak kolej berhak 

menentukan responden yang sesuai semasa proses kutipan data dijalankan. Oleh itu, 

situasi ini menjadi limitasi semasa kajian ini dijalankan. 

Pengajaran dan pembelajaran terbukti mempunyai hubungan dengan keterlibatan 

pelajar seterusnya meningkatkan pencapaian pelajar. Kajian ini melihat keterlibatan 

pelajar dalam pembelajaran keusahawanan dengan tekad keusahawanan pelajar 

sebagai matlamat melahirkan lebih ramai usahawan pada masa akan datang. Walau 

bagaimanpun, belum terdapat kajian yang mengaitkan keterlibatan pelajar dalam 

pembelajaran keusahawanan dengan tekad keusahawanan pelajar. 

 

1.9 Definisi Operasional 

1.9.1 Tekad Keusahawanan 

Ajzen (1991) mendifinisikan tekad sebagai niat atau kemahuan dalaman untuk 

menunjukkan tingkahlaku tertentu. Tekad merupakan peramal terbaik bagi suatu 

tingkah laku (Ajzen, 1991; Ajzen, 2002). Menurut Fayolle dan Gailly (2004) dan 

Kolvereid (1996) tekad keusahawanan ialah kemahuan untuk menunjukkan tingkah 

laku keusahawanan.  

Dalam kajian ini, tekad keusahawanan didefinisikan sebagai kemahuan atau keinginan 

seseorang dan bertingkah laku untuk memulakan perniagaan sendiri pada suatu masa 

nanti. Tekad keusahawanan diukur menggunakan 6 item daripada Linan dan Chen, 

(2009). 

1.9.2 Sikap Keusahawanan 

Pandangan peribadi yang positif terhadap sesuatu mendorong seseorang melakukan 

suatu perkara. Penilaian keseluruhan samada suka atau tidak dan darjah aras kesukaan 

atau kebencian menggambarkan sikap terhadap sesuatu (Ajzen, 1991). Sikap adalah 

kesediaan mental dan saraf yang diatur mengikut pengalaman dan mempengaruhi 

tindak balas individu terhadap semua objek dan situasi yang terlibat. 

Dalam kajian ini, sikap keusahawanan merujuk kepada pertimbangan pelajar KV 

samaada suka atau tidak terhadap keusahawanan. Tahap suka atau tidak juga diukur 

samaada sangat suka, sederhana suka atau sebaliknya diukur oleh 12 item yang 

diadaptasi daripada instrument sikap keusahawanan oleh Jackson dan Rodkey, (1994). 

1.9.3 Norma Sosial 

Ajzen (1991) merujuk tekanan sosial untuk menunjukkan atau tidak menunjukkan 

tingkahlaku tertentu sebagai norma subjektif. Tanggapan seseorang yang penting 

seperti ibu bapa, kawan atau orang yang dihormati membenarkan tingkah laku samada 

meneruskan atau pun sebaliknya (Ajzen, 2002). Liñán dan Rodríguez (2004) 

mendefinisikan norma sosial sebagai tekanan individu atau kumpulan berpengaruh 

dan sosial samaada menunjukkan atau tidak menunjukkan tingkahlaku keusahawanan. 

Norma sosial dalam kajian ini merujuk kepada pandangan orang terdekat, penting dan 

berpengaruh dalam hidup pelajar dan budaya sekeliling mereka dalam melaksanakan 

aktiviti keusahawan. Pandangan ini boleh datangnya daripada ibu bapa, guru, rakan 

ataupun individu lain dan budaya yang mempengaruhi pelajar KV diukur oleh 6 item 

yang diadaptasi daripada Linan (2011) .  

1.9.4 Efikasi Keusahawanan 

Efikasi keusahawanan merujuk kepada kepercayaan yang kuat terhadap kebolehan 

serta kemampuan diri sendiri bahawa yakin untuk melaksanakan peranan dan tugasan 

yang khusus keusahawanan dengan jayanya (Krueger & Carsrud, 1993). Konsep 

efikasi kendiri oleh Bandura (1994) bermaksud penilaian terhadap keupayaan kendiri 

melaksanakan sesuatu aktiviti yang diberikan. Ia mempengaruhi pilihan, matlamat, 

emosi, keupayaan untuk mengatasi sesuatu serta melibatkan kesabaran individu. 

Tingkah laku kawalan tertanggap oleh Ajzen (1991), keboleh laksanaan tertanggap 

oleh Shapero dan Sokol (1982) dan efikasi kendiri tertanggap hampir memberi 

maksud yang sama. Ini ditegaskan oleh Liñán dan Rodríguez (2004) serta Liñán dan 

Chen (2009) yang memberi penekanan kepada kepercayaan seseorang untuk 

memulakan perniagaan. 

Dalam kajian ini, efikasi keusahawanan pelajar KV adalah kepercayaan dan penilaian 

diri tentang kebolehan menjalankan tugas dan berperanan sebagai usahawan diukur 

dengan 6 item diadaptasi daripada Linan, (2016). 

1.9.5 Personaliti Proaktif 

Personaliti proaktif ialah personaliti yang tidak terpengaruh dengan situasi sekitaran, 

tetapi mampu mengenalpasti peluang, bertindak ke atasnya, berinisiatif, membuat 

tindakan dan tabah sehingga mencapai perubahan yang bererti (Crant, 1996).  

Dalam kajian ini, personaliti proaktif bermaksud kemampuan pelajar KV 

mengenalpasti dan merebut peluang, membuat tindakan dan tabah untuk menjadi 

usahawan tanpa terpengaruh dengan keadaan sekitaran malah mampu mengubah 

sekitaran mengikut kehendaknya diadaptasi daripada instrumen yang dibangunkan 

oleh Bateman dan Crant (1993). 

1.9.6 Keterlibatan pelajar dalam pembelajaran keusahawanan 

Kuh (2009) mendefinisikan keterlibatan pelajar sebagai kualiti usaha dan tahap pelajar 

terlibat dalam pembelajaran. Menurut Kuh dan rakan-rakan (2008) keterlibatan pelajar 

didefinisikan sebagai kombinasi masa dan tenaga yang dikorbankan oleh pelajar 

semasa pembelajaran, usaha oleh institusi dalam mengamalkan praktis pendidikan 

yang efektif. 

Dalam kajian ini, keterlibatan pelajar merujuk kepada amaun tenaga fizikal dan 

psikologi yang dikorbankan kepada pengalaman pembelajaran keusahawanan kolej 

vokasional yang wajib diambil oleh semua pelajar pada semester pendek selepas 

semester 2 peringkat Sijil Vokasional Malaysia diukur dengan 14 item hasil adaptasi 

instrumen oleh Fauziah (2016). 

1.10 Rumusan  

Peranan bidang keusahawan dalam pembangunan ekonomi dan kestabilan sosial 

negara tidak dapat dinafikan malah mengambil bahagian yang besar dalam 

kesejahteraan negara dan masa depannya. Pendidikan keusahawanan menjadi antara 

langkah penting bagi melahirkan lebih ramai usahawan di Malaysia. Pembentukan 

seorang usahawan bermula dari awal mengambil kira proses yang rumit dan kompleks 

serta memerlukan kemahiran yang tinggi. Kajian lalu menunjukkan sikap terhadap 

keusahawanan, norma sosial, efikasi keusahawanan dan personaliti proaktif memberi 

kesan terhadap pembentukan tekad keusahawanan. Sejauh manakah keterlibatan 

pelajar dalam pembelajaran keusahawanan dan faktor-faktor lain yang dikaji 

mempengaruhi tekad keusahawanan pelajar kolej vokasional di Zon Tengah akan 

diketahui dalam kajian ini.

